CORFF CYNRYCHIOLWYR YR EGLWYS YNG NGHYMRU
CYFARWYDDYD AR REOLI PROSIECTAU LLAI
Rhagarweiniad
Y mae Corff y Cynrychiolwyr eisoes wedi darparu cyfarwyddyd i blwyfi ar reoli prosiectau adeiladu eglwysig, ond tuedd y cyfarwyddyd hwnnw yw canolbwyntio ar ail-drefnu neu atgyweirio ar raddfa fawr sy’n golygu penodi ymgynghorwyr allanol a chwilio am grantiau.

Mynegwyd y byddai plwyfi’n gwerthfawrogi cyfarwyddyd symlach i’w cynorthwyo i  weithredu prosiectau llai nad ydynt, o bosibl, yn costio llawer nac yn golygu penodi tîm mawr o gynghorwyr. Fodd bynnag, golyga rheoli prosiect, boed fach neu fawr, batrwm cyffredin o weithredu ac ystyriaeth o’r un math o faterion.

Cais y nodyn hwn grynhoi’r materion hynny i fformat addas ar gyfer prosiectau o’r fath, a gwneud hynny gam wrth gam.

Cam 1:
Diffiniwch y weledigaeth y tu ôl i’r prosiect
Mae’n hanfodol bod yn glir ynglŷn â’ch prosiect. Gofynnwch beth yr ydych am ei gyflawni a pham ei fod yn bwysig. Yn yr ateb y mae’r weledigaeth, ac y mae’n werth ei ysgrifennu (yng nghofnodion y Cyngor Plwyf Eglwysig, efallai) fel bod cofnod clir ar gael i’ch atgoffa fel yr â’r gwaith rhagddo. Gall hyn ymddangos yn beth rhwysgfawr i’w wneud gyda phrosiect bach, ond y mae’n tanlinellu pwrpas y prosiect ac yn cadw pawb ar y llwybr iawn. Ystyriwch bob amser sut y bydd y prosiect yn hyrwyddo cenhadaeth a gweinidogaeth yr eglwys.

Cam 2:
Ymgynghorwch
Gwnewch yn siŵr fod pawb y bydd a wnelo â’r prosiect yn gwybod amdano. Mae’n amlwg y bydd yn rhaid i’r Cyngor Plwyf Eglwysig fod yn fodlon arno, ond mae’n werth rhoi amser i hysbysu eraill, e.e. y gynulleidfa, y gymuned leol, cymdogion, yr awdurdod lleol, ymwelwyr etc. Mae prosiectau’n llwyddo, ac yn fwy o hwyl, pan fo pobl yn frwdfrydig ac yn gefnogol.

Yn achos prosiectau sy’n ymwneud â’r adeilad, dylid penodi pensaer neu syrfëwr cymwys (fel rheol, y sawl a wnaeth yr Arolwg Pum-mlynyddol). Mae’n werth trafod y prosiect gyda’r person hwn, gan y bydd ganddo wybodaeth ddefnyddiol. Hefyd, bydd trafod yn gynnar gydag ysgrifennydd Pwyllgor Ymgynghorol yr Esgobaeth yn gymorth i hwyluso’r broses o sicrhau Hawleb.

Os nad oes gennych beriglor, cysylltwch yn fuan â’r Deon Bro a’r Archddiacon.

Cam 3:
A yw’r prosiect yn bosibl?
Mae’n werth asesu ar y cychwyn a yw’r prosiect yn bosibl. Proses yw hon o asesu gwahanol agweddau ar y prosiect i sicrhau ei fod yn ymarferol ac yn ddichonadwy. Dylai chwilio am y materion hynny a all beri i’r prosiect lwyddo neu fethu. Gellir gwneud hyn yn syml iawn trwy ddilyn y camre isod cyn cychwyn ar y gwaith. Bydd hynny’n gymorth i chwi i nodi’r anawsterau posibl a gwneud y newidiadau angenrheidiol.

Cam 4:
Penderfynwch pwy sy’n gyfrifol am beth
Penderfynwch pwy sy’n mynd i fod yn gyfrifol am y prosiect. Dylid rheoli prosiectau gan un person, ond gyda chymorth eraill. Nid yw prosiectau’n llwyddo pan fo llawer o bobl yn ymwneud â hwy heb ei bod yn glir pwy sydd i symud pethau ymlaen. Dylai’r Cyngor Plwyf Eglwysig benderfynu pwy fydd yn rheoli’r prosiect a chofnodi ei gyfrifoldebau yn glir mewn ysgrifen. Rhydd hyn reolaeth briodol i’r Cyngor, gan osgoi ymyrryd mewn manylion.

Cam 5:
Ceisiwch gyngor
Hyd yn oed gyda phrosiectau bychain, mae’n werth cymryd cyngor gan eraill. Gall fod pobl yn eich cymuned a ŵyr rywbeth am eich prosiect ac a all gynghori. Gall yr Archddiacon neu’r Deon Bro wybod am brosiectau tebyg mewn lleoedd eraill. Y mae chwilio am gyngor yn eich galluogi i ddysgu oddi wrth lwyddiannau a chamgymeriadau eraill.

Cam 6:
Sicrhewch ganiatâd
Mae’n debygol y bydd ar unrhyw brosiect angen caniatâd oddi wrth rywun neu’i gilydd. Bydd ar bron bob prosiect angen Hawleb oddi wrth Ganghellor yr Esgobaeth. Bydd ar rai angen caniatâd yr Awdurdod Lleol. Peidiwch â chymryd yn ganiataol fod newidiadau bychain neu newidiadau dros dro wedi eu heithrio. Ffordd dda o ddechrau yw trafod y prosiect gydag ysgrifennydd Pwyllgor Ymgynghorol eich Esgobaeth neu gyda’r Archddiacon. Peidiwch â dechrau ar y gwaith nes eich bod wedi derbyn caniatâd neu eich bod yn sicr nad oes angen un.

Cam 7:
Dewis ymgymerwr
Does dim dwywaith na fydd arnoch angen ymgymerwr i wneud y gwaith neu i ddarparu defnyddiau. Mae’n demtasiwn defnyddio cyflenwyr lleol, ac y mae hynny’n beth i’w gymeradwyo. Dylech, fodd bynnag, sicrhau bod y cyflenwyr yn gymwys trwy asesu eu profiad, eu polisi a’u hymarfer iechyd a diogelwch, eu trefniadau hyfforddi ac arolygu. Gwnewch yn siŵr bob amser fod ganddynt yswiriant cyhoeddus ac yswiriant cynnyrch. Gellir cael mwy o fanylion yng nghyhoeddiad Corff y Cynrychiolwyr Nodyn o Gyfarwyddyd: Iechyd a Diogelwch – Rheoli Ymgymerwyr (gweler y wefan neu cysyllter â’r Adran Eiddo).

Cam 8:
Sicrhewch y gwerth gorau
Mae’n bwysig eich bod yn cael y gwerth gorau i’ch prosiect. Peth da yw dechrau gyda’r pris isaf, ond gall pris uwch gynnwys elfennau sy’n rhoi gwell gwerth (gwell defnyddiau, gwell crefftwaith etc). Fe’ch cynghorir i geisio tri phris i ddangos ichwi gael y gwerth gorau. Nid yw hyn bob amser yn beth hawdd, ond dyfalbarhewch.

Gosodwch yr hyn sydd ei angen mewn ysgrifen, ar lun cynllun gwaith neu fanyleb a fydd yn cynnwys eich gweledigaeth. Gall gwasanaeth ymgynghorwr fod yn gymorth i wneud hyn. O gael manyleb benodol gallwch sicrhau prisiau cymaradwy. Gall y fanyleb hefyd fod yn sylfaen i gytuno ar newidiadau wrth i’r prosiect fynd rhagddo.

Gwnewch yn siŵr fod y cyllid ar gael cyn cychwyn ar y prosiect a chytunwch ar y dull o dalu’r biliau.

Cam 9:
Byddwch yn ddiogel
Y mae i bob prosiect rai peryglon a all achosi niwed. Dylech asesu pa mor debygol yw hynny a phenderfynu beth yr ydych am ei wneud i leihau’r peryglon. Gelwir hyn yn ‘asesu perygl’, a synnwyr cyffredin ydyw. Byddwn yn ‘asesu perygl’ bob tro y byddwn yn croesi’r ffordd ac yn chwilio am fwlch yn y traffig. Pwrpas asesu peryglon ynglŷn â phrosiectau yw ffurfioli’r broses fel bod cofnod ar gael o ystyriaeth i ddiogelwch. Gellir cael mwy o fanylion yng nghyhoeddiad Corff y Cynrychiolwyr Nodyn o Gyfarwyddyd: Iechyd a Diogelwch – Rheoli Ymgymerwyr. Dylech hefyd ofyn i’ch ymgymerwr am ei asesiad ef o beryglon y gwaith.

Cadwch ddiogelwch dan sylw a gwnewch ef yn eitem bob tro y trafodir y prosiect fel y cedwir ef ym meddwl pobl ac y lleiheir trwy hynny y perygl o ddamweiniau.

Cam 10:
Monitrwch ac adolygwch
Diffiniwch sut i gadw llygad ar y prosiect yn ystod cyfnod yr adeiladu, a byddwch yn glir pwy fydd â’r hawl i gyfarwyddo’r ymgymerwr. Nid yw ymgymerwyr yn hoffi cyfarwyddiadau cymysg, a gallant godi am waith ofer. Dylid trefnu cyfarfodydd cydlynu rheolaidd yn ystod y cyfnod hwn.

Unwaith y cwblheir y prosiect ac y bydd pawb wrth ei fodd gyda’r canlyniad, treuliwch beth amser i ystyried sut yr aeth pethau a pha wersi y gellir eu dysgu. Trafodwch hyn yn y Cyngor Plwyf Eglwysig a chofnodwch y canlyniadau. Gallant fod yn ddefnyddiol i rywun rywdro. 
Cadwch y prif gofnodion a dogfennau ynglŷn â’r prosiect. Byddant yn ddefnyddiol os ystyrir  gwneud newidiadau yn y dyfodol. Cofnodwch y prosiect yn y Llyfr Cofnodion a’r Tir-lyfr. 






